
তথ্যবিবরণী                                                                                                নম্বর :  ৬৩০
ইরাকে বাংলাদেশের রাষ্ট্রদূতের নাজাফের গভর্নরসহ গুরুত্বপূর্ণ ব্যক্তিবর্গের সাথে সাক্ষাৎ
নাজাফ (ইরাক), ১৭ ফেব্রুয়ারি :  

ইরাকে নিযুক্ত বাংলাদেশের রাষ্টদূত মোঃ ফজলুল বারীর নেতৃত্বে দূতাবাসের একটি প্রতিনিধিদল গতকাল ইরাকের গুরুত্বপূর্ণ শহর নাজাফ সফর করেন। সফরকালে প্রতিনিধিদল নাজাফের প্রাদেশিক গভর্নর, নাজাফ চেম্বারের নেতৃবৃন্দসহ শহরের গুরুত্বপূর্ণ ব্যক্তিবর্গের সাথে দ্বিপাক্ষিক স্বার্থসংশ্লিষ্ট বিষয়ে ফলপ্রসূ বৈঠক করেন। 
নাজাফ চেম্বার অভ্‌ কমার্সের ভাইস প্রেসিডেন্ট হামিদ আল রামাহি এর নেতৃত্বে চেম্বারের ব্যবসায়ী নেতৃবৃন্দের সাথে বৈঠককালে রাষ্টদূত প্রধানমন্ত্রী শেখ হাসিনার নেতৃত্বে বাংলাদেশের আর্থসামাজিক উন্নয়নের একটি চিত্র উপস্থাপন করেন। তিনি বৈশ্বিক বাজারে বাংলাদেশের প্রধান প্রধান রপ্তানি পণ্যের অবস্থান তুলে ধরেন এবং দু’দেশের বাণিজ্য সম্পর্ক ও বাণিজ্য বৃদ্ধির ওপর আলোকপাত করেন। 
সভায় চেম্বার নেতৃবৃন্দ জানান, নাজাফে স্থানীয় ও আন্তর্জাতিক বিমানবন্দর থাকায় এখানে ব্যবসা বাণিজ্যের অপার সম্ভাবনা রয়েছে। এ সময় বাংলাদেশি পণ্য ও সেবার প্রচারের অপর্যাপ্ততার কথা উল্লেখ করে তারা বাংলাদেশের একক বাণিজ্য মেলা আয়োজনের প্রস্তাব দেন। 
পরে রাষ্ট্রদূত নাজাফের নবনিযুক্ত গভর্নর ড. মাজিদ আল ওয়ালি এর আমন্ত্রণে নাজাফের আধুনিক প্রদর্শনী কেন্দ্রে আইটি, সৌর বিদ্যুৎ ও ব্যাংকিং বিষয়ে প্রদর্শনীর উদ্বোধন অনুষ্ঠানে যোগ দেন। গভর্নর ড. মাজিদ আল ওয়ালি বাংলাদেশ বিষয়ে ইতিবাচক আগ্রহ প্রকাশ করে রাষ্ট্রদূতকে জানান দু’দেশের ঐতিহাসিক বন্ধুত্বের মাধ্যমে পারস্পারিক স্বার্থসংশ্লিষ্ট নানা বিষয়ে সহযোগিতা বৃদ্ধির সুযোগ রয়েছে। 
এছাড়া প্রতিনিধিদল ইরাকের রিয়েল স্টেট প্রতিষ্ঠান ফোর ডাইমেনশন কোম্পানি পরিদর্শন করে সেখানে কর্মরত বাংলাদেশি কর্মীদের সুযোগ-সুবিধার বিষয়ে খোঁজ-খবর নেন এবং প্রতিষ্ঠানটির কর্ণধার ইঞ্জিনিয়ার আহমেদ আল হাসানির সাথে মতবিনিময় করেন। 
#
অহিদুজ্জামান/রাহাত/মোশারফ/সেলিম/২০২২/২২.৩০ ঘণ্টা 

রমজানে এককোটি মানুষকে টিসিবি'র মাধ্যমে সাশ্রয়ীমূল্যে খাদ্যসামগ্রী সরবরাহের উদ্যোগ
                                                                                           -- বাণিজ্যমন্ত্রী
নীলফামারী (সৈয়দপুর), ৪ ফাল্গুন (১৭ ফেব্রুয়ারি) :  

বাণিজ্যমন্ত্রী টিপু মুনশি বলেছেন, সরকার দেশের নিত্যপ্রয়োজনীয় পণ্যের মূল্য মানুষের ক্রয় ক্ষমতার মধ্যে রাখার জন্য চেষ্টা চালিয়ে যাচ্ছে। পেঁয়াজের দাম কমে এসেছে। আন্তর্জাতিক বাজারে মূল্য বৃদ্ধির কারণে বাংলাদেশে কিছু পণ্যের উপর এর প্রভাব পড়ছে। বাণিজ্য মন্ত্রণালয় টিসিবি'র মাধ্যমে সাশ্রয়ী মূল্যে নিত্যপ্রয়োজনীয় পণ্য ট্রাক সেলে বিক্রয় অব্যাহত রেখেছে। আসন্ন পবিত্র রমজান মাসে টিসিবির মাধ্যমে দেশের এককোটি তালিকাভুক্ত মানুষকে সাশ্রয়ীমূল্যে খাদ্যসামগ্রী প্রদান করার উদ্যোগ গ্রহণ করা হয়েছে।
বাণিজ্যমন্ত্রী আজ নীলফামারী জেলার সৈয়দপুর বিমানবন্দরে মিউচুয়াল ট্রাস্ট ব্যাংক লি. এর উদ্যোগে যাত্রীদের জন্য স্থাপিত এয়ার লাউঞ্জের আনুষ্ঠানিক উদ্বোধন অনুষ্ঠানে সাংবাদিকদের এক প্রশ্নের জবাবে এসব কথা বলেন। 
বাণিজ্যমন্ত্রী উদ্বোধন অনুষ্ঠানে প্রধান অতিথির বক্তৃতায় বলেন, দেশ দ্রুতগতিতে এগিয়ে যাচ্ছে। মানুষের অর্থনৈতিক উন্নতি হচ্ছে। মানুষ উন্নত সুযোগ-সুবিধা ভোগ করতে চায়। বঙ্গবন্ধুর স্বপ্নের সোনার বাংলা গড়তে আমাদের সবাইকে অবদান রাখতে হবে। দেশের উত্তরাঞ্চল একসময় অবহেলিত ও দরিদ্র এলাকা নামে পরিচিত ছিল। প্রধানমন্ত্রী শেখ হাসিনার বিশেষ উদ্যোগের ফলে এ এলাকার মানুষের জীবনমানের পরিবর্তন এসেছে। ব্যবসা-বাণিজ্যের উন্নতি  হচ্ছে। দেশের উত্তরাঞ্চল এখন ঘুরে দাঁড়িয়েছে।  একসময় সৈয়দপুর বিমানবন্দরে কোনো বিমান আসতো না, যাত্রী ছিল না। আজ সে বিমানবন্দরে দিনে ১৬টি ফ্লাইট যাতায়াত করছে। 
উল্লেখ্য, দেশের বিভিন্ন বিমানবন্দরে মিউচুয়াল ট্রাস্ট ব্যাংকের এটি ১৬তম এয়ার লাউঞ্জ। 
অনুষ্ঠানে অন্যান্যের মধ্যে বক্তব্য রাখেন নীলফামারীর সংসদ সদস্য আহসান আদেলুর রহমান, মিউচুয়াল ট্রাস্ট ব্যাংকের ইসি কমিটির চেয়ারম্যান মোঃ হেদায়েত উল্লাহ খান, ব্যাংকের প্রধান নির্বাহী কর্মকর্তা এবং ব্যাংকের ব্যবস্থাপনা পরিচালক সৈয়দ মাহবুবুর রহমান, নীলফামারী পৌরসভার মেয়র কৃষিবিদ দেওয়ান কামাল, নীলফামারী জেলার পুলিশ সুপার মোঃ মোখলেসুর রহমান।
#
বকসী/নাইচ/রাহাত/মোশারফ/সেলিম/২০২২/১৯.০০ ঘণ্টা

প্রযুক্তিনির্ভর কর্মসংস্থান সৃষ্টি করতেই ‘শেখ কামাল আইটি ট্রেনিং 

এন্ড ইনকিউবেশন সেন্টার’ প্রতিষ্ঠা করা হচ্ছে
                                                 ---আইসিটি প্রতিমন্ত্রী 
ঘিওর (মানিকগঞ্জ), ৪ ফাল্গুন (১৭ ফেব্রুয়ারি) :
তথ্য ও যোগাযোগ প্রযুক্তি প্রতিমন্ত্রী জুনাইদ আহমেদ পলক বলেছেন, দেশে তরুণ প্রজন্মের প্রযুক্তিনির্ভর কর্মসংস্থান সৃষ্টি ও ডিজিটাল উদ্যোক্তা তৈরি করতেই ‘শেখ কামাল আইটি ট্রেনিং এন্ড ইনকিউবেশন সেন্টার’ প্রতিষ্ঠা করা হচ্ছে। ইনকিউবেশন সেন্টারে ৬ মাসের সার্টিফিকেট কোর্স সম্পন্ন করে নিজেরা উদ্যোক্তা হিসেবে তৈরি হতে পারবেন ।
প্রতিমন্ত্রী আজ মানিকগঞ্জের ঘিওর উপজেলায় শেখ কামাল আইটি ট্রেনিং এন্ড ইনকিউবেশন সেন্টারের জায়গা পরিদর্শন এবং সফল ফ্রিল্যান্সারদের মাঝে ল্যাপটপ বিতরণ অনুষ্ঠানে প্রধান অতিথির বক্তৃতায় এসব কথা বলেন।
‘শেখ কামাল আইটি ট্রেনিং এন্ড ইনকিউবেশন সেন্টার’ প্রধানমন্ত্রীর আইসিটি বিষয়ক উপদেষ্টা সজীব ওয়াজেদ এর ব্রেইন চাইল্ড উল্লেখ করে পলক বলেন এই প্রকল্প বাস্তবায়নের মাধ্যমে একদিকে যেমন বেকারত্ব দূর হবে, একই সাথে ফ্রিল্যান্সিং করে বৈদেশিক মুদ্রা অর্জনের মাধ্যমে নিজেরা স্বাবলম্বী হবে এবং দেশের অর্থনীতির ভিত মজবুত করবে।
প্রতিমন্ত্রী বলেন, গত ১৩ বছরে দেশে ডিজিট অবকাঠামো গড়ে ওঠার কারণে বর্তমানে ইন্টারনেট ব্যবহারকারীর সংখ্যা ১৩ কোটি ছাড়িয়েছে। এ কারণে মানুষের সময় এবং হয়রানি কমেছে উল্লেখ করে তিনি বলেন জমির পর্চার জন্য মানুষকে এখন জেলা শহরে যেতে হয় না। ইউনিয়ন ডিজিটাল সেন্টারে বসেই মানুষ সব সরকারি সেবা পাচ্ছে। ইউডিসি থেকে প্রতিমাসে ৬০ লক্ষ মানুষ সেবা গ্রহণ করছে বলেও তিনি জানান।
পরে প্রতিমন্ত্রী ঘিওর উপজেলায় বাংলাদেশ হাই-টেক পার্ক কর্তৃপক্ষ কর্তৃক বাস্তবায়িত শেখ কামাল আইটি ট্রেনিং ও ইনকিউবেশন সেন্টারের জায়গা পরিদর্শন করেন এবং লার্নিং এন্ড আর্নিং ডেভেলপমেন্ট প্রোগ্রামের আওতায় ৩৭ জন ফ্রিল্যান্সারের মাঝে বিশ্বজয়ের হাতিয়ার ল্যাপটপ বিতরণ করেন।
উল্লেখ্য, ৮৬ কোটি টাকা ব্যয়ে মানিকগঞ্জের ঘিওরে শেখ কামাল আইটি ট্রেনিং এন্ড ইনকিউবেশন সেন্টার প্রতিষ্ঠা করা হচ্ছে।
মানিকগঞ্জ জেলা প্রশাসক মুহাম্মদ আব্দুল লতিফের সভাপতিত্বে অনুষ্ঠানে বিশেষ অতিথি হিসেবে বক্তৃতা করেন মানিকগঞ্জ ১ আসনের সংসদ সদস্য এ এম নাঈমুর রহমান । 
অনুষ্ঠানে অন্যান্যের মধ্যে উপস্থিত ছিলেন বাংলাদেশ হাই-টেক পার্ক কর্তৃপক্ষ এর ব্যবস্থাপনা পরিচালক ডা. বিকর্ণ কুমার ঘোষ, ঘিওর উপজেলা পরিষদের চেয়ারম্যান মোঃ হাবিবুর রহমানসহ আইসিটি বিভাগ ও স্থানীয় প্রশাসনের কর্মকর্তাগণ ।
#

তথ্যবিবরণী









                              নম্বর : ৬২৭
বাংলাদেশ ও সিঙ্গাপুরের কূটনৈতিক সম্পর্কের সুবর্ণজয়ন্তীতে দুদেশের রাষ্ট্রপতির শুভেচ্ছা বিনিময়
ঢাকা, ৪ ফাল্গুন (১৭ ফেব্রুয়ারি) :
বাংলাদেশ ও সিঙ্গাপুরের মধ্যে কূটনৈতিক সম্পর্কের সুবর্ণজয়ন্তী গতকাল উদ্‌যাপিত হয়েছে। ১৯৭২ সালের ১৬ ফেব্রুয়ারি দেশ দুটির মধ্যে কূটনৈতিক সম্পর্ক স্থাপিত হয়। বাংলাদেশের স্বাধীনতার পরপরই যে দেশগুলো স্বীকৃতি দিয়েছিল তাদের মধ্যে সিঙ্গাপুর অন্যতম। দুদেশের কূটনৈতিক সম্পর্কের সুবর্ণজয়ন্তী উপলক্ষ্যে বাংলাদেশের রাষ্ট্রপতি মোঃ আব্দুল হামিদ এবং সিঙ্গাপুরের রাষ্ট্রপতি হালিমাহ ইয়াকুব পরস্পরকে শুভেচ্ছা বার্তা প্রেরণ করেছেন।

প্রেসিডেন্ট মোঃ আব্দুল হামিদ এবং প্রেসিডেন্ট হালিমাহ ইয়াকুব তাঁদের বার্তায় দুই বন্ধু রাষ্ট্রের মধ্যে বিরাজমান সুদৃঢ় দ্বিপাক্ষিক সম্পর্কের বিষয়ে গভীর সন্তোষ প্রকাশ করেন। উভয় নেতা পরবর্তী ৫০ বছর ও অদূর ভবিষ্যতে দুদেশের দ্বিপাক্ষিক সম্পর্ক আরো জোরদারের ব্যাপারে দৃঢ় আস্থা ব্যক্ত করেন।

প্রেসিডেন্ট মোঃ আব্দুল হামিদ সিঙ্গাপুরের প্রেসিডেন্ট হালিমাহ ইয়াকুবকে প্রেরিত বার্তায় বাংলাদেশের জনগণ এবং তাঁর নিজের পক্ষ হতে দুদেশের কূটনৈতিক সম্পর্কের সুবর্ণজয়ন্তী উপলক্ষ্যে উষ্ণ অভিনন্দন ও শুভেচ্ছা জানান। বাংলাদেশকে স্বীকৃতিদানকারী প্রথম কয়েকটি দেশের অন্যতম সিঙ্গাপুরের ভূমিকা কৃতজ্ঞতার সাথে স্মরণ করে তিনি বলেন, শুরু থেকেই বন্ধুভাবাপন্ন দুদেশের সম্পর্ক পারস্পরিক আস্থা, সম্মান ও সহযোগিতার ভিত্তিতে অনেক দৃঢ় হয়েছে। তিনি বলেন, আমাদের দুই জাতি অনেক ভাগ্যবান কারণ আমরা বঙ্গবন্ধু শেখ মুজিবুর রহমান এবং লি কুয়ান ইউ-এর মতো দূরদর্শী নেতা পেয়েছি। তাঁদের আদর্শ ও স্বপ্নে অনুপ্রাণিত হয়ে আমাদের দুই দেশ আঞ্চলিক ও বিশ্বশান্তি, নিরাপত্তা এবং সমৃদ্ধির লক্ষ্যে সহযোগীর ভূমিকা পালন করে আসছে। 
রাষ্ট্রপতি আব্দুল হামিদ বলেন, মহান মুক্তিযুদ্ধ এবং জাতির পিতা বঙ্গবন্ধু শেখ মুজিবুর রহমানের স্বপ্নে উদ্বুদ্ধ বাংলাদেশের পরিশ্রমী জনগণ অসাধারণ আর্থ-সামাজিক সাফল্য অর্জনে সক্ষম হয়েছে এবং আন্তর্জাতিক সম্প্রদায় এই অর্জনকে বিস্ময়কর উন্নয়ন হিসেবে মূল্যায়ন করেছে। স্বল্পোন্নত দেশ থেকে উন্নয়নশীল দেশে উত্তরণ এদেশের জনগণের অপ্রতিরোধ্য সংগ্রামের আরেকটি স্বীকৃতি।

সিঙ্গাপুরকে বাংলাদেশের অবিচল বন্ধু এবং উন্নয়ন ও অগ্রগতির সহযোগী হিসেবে উল্লেখ করে রাষ্ট্রপতি বলেন, আমাদের পরীক্ষিত বন্ধুত্বপূর্ণ সম্পর্কের ভিত্তি—দুদেশের অভিন্ন স্বার্থ ও সহযোগিতা বিশেষ করে, দুদেশের জনগণের বন্ধন, বাণিজ্য, বিনিয়োগ, ব্যবসা, স্বাস্থ্য, পর্যটন প্রভৃতি ক্ষেত্রে বিস্তৃত।

রাষ্ট্রপতি বলেন, বৈশ্বিক ও আন্তর্জাতিক বিভিন্ন ফোরামেও মানবতার পক্ষে আমরা অভিন্ন অবস্থান নিয়ে একসাথে কাজ করে থাকি। 

সিঙ্গাপুরের রাষ্ট্রপতি হালিমাহ ইয়াকুব বাংলাদেশের রাষ্ট্রপতি মোঃ আব্দুল হামিদকে প্রেরিত বার্তায় সিঙ্গাপুরের জনগণের পক্ষে বাংলাদেশের জনগণকে দুদেশের কূটনৈতিক সম্পর্কের সুবর্ণজয়ন্তীর শুভেচ্ছা জানিয়ে বলেন, দক্ষিণ-পূর্ব এশিয়ার প্রথম দেশ হিসেবে ১৯৭২ সালে সিঙ্গাপুর বাংলাদেশের সাথে কূটনৈতিক সম্পর্ক স্থাপন করে। সেই থেকে আমাদের দ্বিপাক্ষিক সম্পর্ক অর্থবহ ও পারস্পরিক কল্যাণে ক্রমশই জোরদার হচ্ছে।

হালিমাহ ইয়াকুব বলেন, কোভিড-১৯ মহামারি সত্ত্বেও সিঙ্গাপুর ও বাংলাদেশ পারস্পরিক সহযোগিতার ধারাবাহিকতা অব্যাহত রেখেছে। বাংলাদেশে বিনিয়োগকারী শীর্ষস্থানীয় দেশগুলোর মধ্যে সিঙ্গাপুর অন্যতম এবং বাংলাদেশের অর্থনৈতিক সম্ভাবনার ব্যাপারে অত্যন্ত আশাবাদী। 

সিঙ্গাপুরের উন্নয়নে বাংলাদেশি প্রবাসীদের অবদানেরও প্রশংসা করেন দেশটির রাষ্ট্রপতি। আগামী বছরগুলোতে দুদেশের দ্বিপাক্ষিক সম্পর্ক আরো জোরদারের ব্যাপারে রাষ্ট্রপতি হালিমাহ ইয়াকুব দৃঢ় আস্থা ব্যক্ত করেন।

#

তথ্যবিবরণী                                                                                                              নম্বর: ৬২৬
দুর্দিনে আওয়ামী লীগের পরীক্ষিত নেতার জানাজায় উপস্থিত হয়ে কাঁদলেন খাদ্যমন্ত্রী 

সাপাহার, ৪ ফাল্গুন (১৭ ফেব্রুয়ারি) :
নওগাঁ পৌর আওয়ামী লীগের ত্রিবার্ষিক সম্মেলন চলাকালীন নওগাঁ জেলা আওয়ামী লীগের উপদেষ্টা ও সাপাহার আওয়ামী লীগের সাবেক সভাপতি আব্দুল হামিদের মৃত্যু সংবাদ পেয়ে সেখানে ছুটে যান খাদ্যমন্ত্রী ও নওগাঁ জেলা আওয়ামী লীগের সাধারণ সম্পাদক সাধন চন্দ্র মজুমদার। প্রবীণ এ আওয়ামী লীগ নেতা গতরাতে মৃত্যুবরণ করেন। 

মন্ত্রী জানাজাস্থলে পৌঁছে আব্দুল হামিদের পরিবারের সদস্যদের সমবেদনা জানান। দলের জন্য তাঁর অপরিসীম অবদানের কথা কৃতজ্ঞতার সাথে স্মরণ করেন। এসময় মন্ত্রী বলেন, সাপাহারের তৃণমূল আওয়ামী লীগের নেতাকর্মীদের সংগঠিত করতে আব্দুল হামিদ ভাইয়ের বড় ভূমিকা ছিলো। তিনি দলের জন্য অবর্ণনীয় ত্যাগ স্বীকার করেছেন। তাঁর মৃত্যুতে অপূরণীয় শূন্যতা তৈরি হলো।
#

তথ্যবিবরণী                                                                                                              নম্বর: ৬২৫
জনগণের খুশি ও বেগম জিয়ার সুস্থতায় বিএনপি অখুশি

                            ---নওগাঁয় তথ্য ও সম্প্রচার মন্ত্রী
ঢাকা, ৪ ফাল্গুন (১৭ ফেব্রুয়ারি) :
তথ্য ও সম্প্রচার মন্ত্রী এবং আওয়ামী লীগের যুগ্ম সাধারণ সম্পাদক ড. হাছান মাহ্‌মুদ বলেছেন, প্রধানমন্ত্রী শেখ হাসিনার দক্ষ নেতৃত্বে দেশের মানুষ খুশি হওয়ায় ও বেগম জিয়া সুস্থ হয়ে ওঠায় বিএনপি অখুশি। আবার নির্বাচন কমিশন নিয়েও বিএনপি খুশি নয়, এমনকি আসন্ন কমিশনে যদি তিনজন ফেরেশতাকেও মনোনয়ন দেয়া হয়, সেই কমিশনের প্রতিও তাদের কোনো আস্থা থাকবে না, কারণ জয়ের নিশ্চয়তা না পেলে তারা কখনোই খুশি নয়। 
আজ নওগাঁ জিলা স্কুল মাঠে নওগাঁ পৌর আওয়ামী লীগের ত্রি-বার্ষিক সম্মেলনে প্রধান অতিথির বক্তৃতায় মন্ত্রী এ কথা বলেন। নওগাঁ জেলা আওয়ামী লীগের সভাপতি বীর মুক্তিযোদ্ধা মোঃ আব্দুল মালেক সম্মেলন উদ্বোধন করেন। নওগাঁ পৌর আওয়ামী লীগের সভাপতি দেওয়ান ছেকার আহমদের সভাপতিত্বে জেলা আওয়ামী লীগের সাধারণ সম্পাদক খাদ্যমন্ত্রী সাধন চন্দ্র মজুমদার প্রধান বক্তা হিসেবে এবং আওয়ামী লীগের সাংগঠনিক সম্পাদক এস এম কামাল হোসেন, স্বাস্থ্য ও জনসংখ্যা বিষয়ক সম্পাদক ডাঃ রোকেয়া সুলতানা, মোঃ শহীদুজ্জামান সরকার এমপি, ব্যারিস্টার নিজাম উদ্দিন জলিল জন এমপি, আলহাজ্ব আনোয়ার হোসেন হেলাল এমপি এবং মোঃ ছলিম উদ্দিন তরফদার সেলিম এমপি প্রমুখ বিশেষ অতিথির বক্তব্য রাখেন।
                                               
আওয়ামী লীগের যুগ্ম সাধারণ সম্পাদক হাছান মাহমুদ বলেন, বর্তমান সরকারের প্রধানমন্ত্রী শেখ হাসিনার দক্ষ ও সুদূরপ্রসারী নেতৃত্বের কারণে বাংলাদেশের সকল মানুষের অর্থনৈতিক পরিবর্তন এসেছে। বাংলাদেশের মাথাপিছু আয় অনেক আগেই পাকিস্তানকে ছাড়িয়েছে, ভারতকেও ছাড়িয়েছে। পাকিস্তান এখন বাংলাদেশের অর্থনৈতিক প্রবৃদ্ধি দেখে দীর্ঘশ্বাস ফেলছে। বাংলাদেশ এখন পাকিস্তানের জনগণের কাছে উদাহরণ, তারা সে দেশকে বাংলাদেশ বানানোর আহ্বান জানাচ্ছেন। 
সম্প্রচার মন্ত্রী বলেন, ‘বিএনপি এখন সব বিষয় নিয়ে অখুশি। দেশের মানুষ খুশি হওয়ায় অখুশি। আবার তাদের নেত্রী বেগম খালেদা জিয়া সুস্থ হওয়াতেও অখুশি। কারণ বেগম জিয়ার অসুস্থতার বিষয় ছাড়া বিএনপি’র আর কোনো রাজনীতি নেই। নির্বাচন কমিশন গঠনে চলমান প্রক্রিয়া নিয়ে বিএনপি’র ভূমিকার সমালোচনা করে তিনি বলেন, দেশের অপরাপর রাজনৈতিক দল এবং দেশের সুশীল সমাজের সকলেই যখন নির্বাচন কমিশন গঠনের জন্য সার্চ কমিটির নিকট প্রায় ৩শ মানুষের নাম জমা দিয়েছে, তখন বিএনপি সেখান থেকে দূরে থাকলো, নাম জমা দিলো কি না দিলো, তাতে কিছু যায় আসে না। তবে বিএনপি সরাসরি নাম জমা না দিলেও তাদের মনোনীত ব্যক্তিরা নাম ঠিকই জমা দিয়েছে।’
বর্তমান সরকারের গঠনমূলক পদক্ষেপের কারণে মানুষের অর্থনৈতিক ক্ষমতা বৃদ্ধি পেয়েছে, প্রতিটি মানুষের ভাগ্যের পরিবর্তন হয়েছে উল্লেখ করে তথ্যমন্ত্রী ড. হাছান বলেন, ‘যখন দেশের প্রতিটি মানুষ অর্থনৈতিকভাবে স্বাবলম্বী, যখন ঘরে ঘরে সুখ-স্বাচ্ছন্দ্য, জনগণ যখন আওয়ামী লীগের রাজনীতির প্রতি সন্তুষ্ট, তখন স্বাধীনতার বিপক্ষের এবং পাকিস্তানের দোসররা দেশ ও সরকারের  বিরুদ্ধে দেশের অভ্যন্তরে এবং বাইরে আন্তর্জাতিক মহলে গভীর চক্রান্তে লিপ্ত হয়ে পড়েছে।’ 
স্থানীয় নেতাকর্মীদের প্রতি সতর্কবাণী উচ্চারণ করে তথ্যমন্ত্রী হাছান মাহ্‌মুদ বলেন, ‘প্রধানমন্ত্রী শেখ হাসিনার নেতৃত্বে দেশের ব্যাপক উন্নয়ন ও সাফল্যের নজির দেখে অনেকেই পিঠ বাঁচাতে আওয়ামী লীগে যোগদান করতে আসবে। যারা পিঠ বাঁচাতে আসতে চাইবে, যারা জমি দখল, মাদকের সাথে জড়িত, তারা দলের নেতৃত্বে আসতে পারবে না।’ 
#

আকরাম/নাইচ/মোশারফ/আব্বাস/২০২২/১৮২০ ঘণ্টা 

তথ্যবিবরণী









          নম্বর : ৬২৪

প্রধানমন্ত্রী শেখ হাসিনার উপস্থিতিতে ‘সর্বজনীন পেনশন ব্যবস্থা’ বিষয়ে প্রণীত কৌশলপত্র উপস্থাপন

ঢাকা, ৪ ফাল্গুন (১৭ ফেব্রুয়ারি) :
আজ গণভবনে প্রধানমন্ত্রী শেখ হাসিনার উপস্থিতিতে ‘সর্বজনীন পেনশন ব্যবস্থা’ বিষয়ে প্রণীত কৌশলপত্রের উপর অর্থ বিভাগের সিনিয়র সচিব আব্দুর রউফ তালুকদার একটি উপস্থাপনা প্রদান করেন। এ সময় অর্থমন্ত্রী আ হ ম মুস্তফা কামাল, পরিকল্পনা মন্ত্রী এম এ মান্নান এবং প্রধানমন্ত্রীর মুখ্যসচিব আহমদ কায়কাউসসহ সংশ্লিষ্ট অন্যান্য সিনিয়র সচিব ও সচিবগণ উপস্থিত ছিলেন।

দেশের আপামর জনগণের জন্য বর্তমান সরকারের নির্বাচনী ইশতেহারে প্রধানমন্ত্রীর একটি সর্বজনীন পেনশন ব্যবস্থা প্রবর্তনের অঙ্গীকারের আলোকে-এ কৌশলপত্র প্রণয়ন করা হয়েছে।

আন্তর্জাতিক অভিজ্ঞতা, বাংলাদেশের প্রেক্ষাপট ও অর্থনৈতিক সক্ষমতার আলোকে প্রণীত কৌশলপত্রটির উপর প্রধানমন্ত্রী বিভিন্ন নির্দেশনা প্রদান করেন। তিনি সর্বজনীন পেনশন ব্যবস্থা প্রর্বতনের লক্ষ্যে জরুরিভিত্তিতে একটি আইন প্রণয়নের উদ্যোগ গ্রহণের জন্য অর্থ বিভাগকে নির্দেশনা প্রদান করেন।

 

#

তৌহিদুল/নাইচ/মোশারফ/আব্বাস/২০২২/১৮৩৯ ঘণ্টা 

তথ্যবিবরণী                                                                                                              নম্বর: ৬২৩
কোভিড-১৯ সংক্রান্ত সর্বশেষ প্রতিবেদন 

ঢাকা, ৪ ফাল্গুন (১৭ ফেব্রুয়ারি) :
স্বাস্থ্য অধিদপ্তর এবং রোগতত্ত্ব, রোগ নিয়ন্ত্রণ ও গবেষণা ইনস্টিটিউট (আইইডিসিআর)-এর তথ্যানুযায়ী গতকাল বুধবার সকাল ৮টা থেকে বৃহস্পতিবার সকাল ৮টা পর্যন্ত ২৪ ঘণ্টায় দেশে ৩ হাজার ৫৩৯ জনের শরীরে করোনা সংক্রমণ পাওয়া গেছে। নমুনা পরীক্ষার বিপরীতে রোগী শনাক্তের হার ১০ দশমিক ২৪ শতাংশ। এ সময় ৩৪ হাজার ৫৪৭ জনের নমুনা পরীক্ষা করা হয়েছে।     
গত ২৪ ঘণ্টায় মারা গেছেন ২০ জন। এ পর্যন্ত ২৮ হাজার ৯০৭ জন করোনায় মৃত্যুবরণ করেছেন। করোনা ভাইরাস আক্রান্তদের মধ্যে এখন পর্যন্ত সুস্থ হয়েছেন ১৭ লাখ ২৭ হাজার ৮৬৬ জন।

#

কবীর/নাইচ/মোশারফ/আব্বাস/২০২২/১৭২২ ঘণ্টা

তথ্যবিবরণী  



                                                                      নম্বর : ৬২২  
টেলিভিশনে স্ক্রল আকারে প্রচারের জন্য 

সকল ইলেকট্রনিক মিডিয়া

ঢাকা, ৪ ফাল্গুন (১৭ ফেব্রুয়ারি) :    

সরকারি-বেসরকারি টিভি চ্যানেলসহ সকল ইলেকট্রনিক মিডিয়ায় নিম্নোক্ত বিষয়টি স্ক্রল আকারে প্রচারের জন্য অনুরোধ করা হলো :   


মূলবার্তা :  

‘আগামী ২৬ ফেব্রুয়ারি শনিবার দেশব্যাপী এক দিনে ১ কোটি ডোজ টিকা দেওয়া হবে। কোন ধরনের নিবন্ধন ছাড়াই এ টিকা নেওয়া যাবে – স্বাস্থ্য অধিদপ্তর।’    
#
মাইদুল/অনসূয়া/জাহাঙ্গীর/শাম্মী/আসমা/২০২২/১৫৩০ ঘণ্টা 
 তথ্যবিবরণী                                                                                                                             নম্বর : ৬২১ 

২৬ ফেব্রুয়ারি ১ কোটি ডোজ টিকা দেওয়ার উদ্যোগ গ্রহণ 
                                                       -স্বাস্থ্যমন্ত্রী 

ঢাকা, ৪ ফাল্গুন (১৭ ফেব্রুয়ারি) :  

দেশের অন্তত ৯০ ভাগ মানুষকে টিকা দানের লক্ষ্যমাত্রা পূরণে আগামী ২৬ ফেব্রুয়ারি সারাদিনে অন্তত 
১ কোটি মানুষকে ভ্যাকসিন প্রদানের পরিকল্পনা হাতে নিয়েছে স্বাস্থ্য ও পরিবার কল্যাণ মন্ত্রণালয়। এ উদ্যোগটি বাস্তবায়নে ইতোমধ্যেই স্বাস্থ্য ও পরিবার কল্যাণ মন্ত্রী জাহিদ মালেক মন্ত্রণালয় ও অধিদপ্তরের সংশ্লিষ্ট কর্মকর্তাদের সাথে একাধিক বৈঠক করেছেন।   
দেশে অন্তত ৯০ ভাগ মানুষকে টিকার আওতায় আনা গেলে কোভিড মহামারির নতুন নতুন ঢেউগুলিতে আক্রান্তের সংখ্যা ও মৃত্যুহার কমে যাবে বলে বৈঠকে আশাবাদ ব্যক্ত করা হয়। বৈঠকে টিকাদান কর্মসূচি সফল করতে বেশ কিছু পরিকল্পনা গ্রহণ করা হয়েছে। পরিকল্পনা অনুযায়ী দেশে উপজেলা, পৌরসভা ও সিটি কর্পোরেশনের ওয়ার্ড ও কমিউনিটি সেন্টার বা সরকার কর্তৃক নির্ধারিত স্থানগুলোতে ইতোমধ্যে টিকা গ্রহণ করেনি এরকম ভাসমান জনগোষ্ঠীর অন্তত ১ কোটি মানুষকে বাছাই করে টিকার আওতায় নিয়ে আসা হবে। উপজেলা পর্যায়ের ১৩ হাজার ৮শ’ ওয়ার্ডে ১ দিনে ৪১ লাখ ৪০ হাজার ডোজ, পৌরসভা পর্যায়ের 
১ হাজার ৬৮টি ওয়ার্ডে ৩ লাখ ২০ হাজার ৪শ’ ডোজ এবং সিটি কর্পোরেশন পর্যায়ের ৪৬৫টি ওয়ার্ডে ২০ লাখ ৯২ হাজার ৫শ’ ডোজসহ মোট ৬৫ লাখ ৫২ হাজার ৯শ’ ডোজ টিকা দেয়া হবে। এর সাথে বিশেষ জনগোষ্ঠী, কারখানার শ্রমিক, মার্কেট, রেস্টুরেন্টের কর্মচারী, নৌকা, জাহাজে বসবাসকারী ভাসমান জনগোষ্ঠী, বেদেবহর, ইটভাটা শ্রমিক ও অন্যান্য ভাসমান জনগোষ্ঠীকে ৩৫ লাখ ডোজ ভ্যাকসিনসহ মোট ১ কোটি ডোজ ভ্যাকসিন দেবার পরিকল্পনা হাতে নেয়া হয়েছে। 

উল্লেখ্য, ২৬ ফেব্রুয়ারি পর্যন্ত কোনো ধরনের নিবন্ধন ছাড়াই টিকা নেওয়া যাবে এবং ২৬ ফেব্রুয়ারি শনিবার টিকা নিতে রেজিস্ট্রেশন বা জন্ম নিবন্ধন করতে হবে না।  
#
মাইদুল/অনসূয়া/জাহাঙ্গীর/শাম্মী/রবি/আসমা/২০২২/১৬১৬ ঘণ্টা  
তথ্যবিবরণী









                  নম্বর : ৬২০

জাতির পিতা ভাষা আন্দোলনের মাধ্যমে জাতিকে স্বাধীনতা অর্জনে উদ্বুদ্ধ করেন

                -ফজিলাতুন নেসা ইন্দিরা
গাজীপুর (জিরানী), ৪ ফাল্গুন (১৭ ফেব্রুয়ারি) :
মহিলা ও শিশু বিষয়ক প্রতিমন্ত্রী ফজিলাতুন নেসা ইন্দিরা বলেছেন, জাতির পিতা ভাষা আন্দোলনের মাধ্যমে জাতিকে স্বাধীনতা অর্জনে উদ্বুদ্ধ করেন। প্রতিমন্ত্রী আজ গাজীপুরের জিরানীতে শহিদ শেখ ফজিলাতুন্নেছা মুজিব প্রশিক্ষণ একাডেমিতে নবনির্মিত শহিদ মিনারের উদ্বোধন কালে এ কথা বলেন।
প্রতিমন্ত্রী বলেন, বঙ্গমাতা শহিদ শেখ ফজিলাতুন্নেছা মুজিব প্রশিক্ষণ একাডেমিতে শহিদ মিনার নির্মাণ করতে পেরে আমরা গর্বিত। বঙ্গমাতা ভাষা আন্দোলন থেকে শুরু করে স্বাধীনতা অর্জনের প্রতিটি পদক্ষেপে জাতির পিতার নেপথ্য শক্তি ও বিশ্বস্ত সহচর হয়ে ছিলেন। তিনি ছিলেন সত্যিকারের বড় গেরিলা যোদ্ধা। দেশের জন্য বঙ্গমাতার যে অবদান, সে ঋণ কখনো শোধ হবার নয়। 

প্রতিমন্ত্রী ইন্দিরা আরো বলেন, জাতির পিতা সদ্যস্বাধীন দেশে নারীর কর্মসংস্থান সৃষ্টি ও অর্থনৈতিক উন্নয়নের জন্য ১৯৭২ সালে নারী পুনর্বাসন বোর্ড গঠন করেন। তিনি মুক্তিযুদ্ধের সময় নির্যাতিত নারীদের চিকিৎসা ও পুনর্বাসন করেন। পুনর্বাসন, নারীর অর্থনৈতিক উন্নয়ন ও কর্মসংস্থান সৃষ্টিতে বঙ্গবন্ধু গৃহীত সকল কাজে বঙ্গমাতা অসাধারণ ভূমিকা রাখেন। তিনি বলেন, মহিয়সী নারী শহিদ শেখ ফজিলাতুন্নেছা মুজিব  প্রশিক্ষণ একাডেমি বিভিন্ন ট্রেডে নারীদের প্রশিক্ষণ প্রদান করে তাদের ক্ষমতায়ন করছে। যার ফলে নারীরা আর্থিকভাবে স্বচ্ছলতা অর্জন করছে। 

সাংবাদিকদের এক প্রশ্নের জবাবে প্রতিমন্ত্রী ইন্দিরা বলেন, কর্মসংস্থান সৃষ্টির মাধ্যমে প্রধানমন্ত্রী শেখ হাসিনা ঘোষিত ২০৪১ সালের মধ্যে কর্মস্থলে নারী পুরুষের উপস্থিতি ৫০:৫০ এ উন্নীত করার অঙ্গীকার বাস্তবায়নে মহিলা ও শিশু বিষয়ক মন্ত্রণালয় কাজ করে যাচ্ছে। 
মহিলা বিষয়ক অধিদপ্তরের মহাপরিচালক ফরিদা পারভীনের সভাপতিত্বে এ উদ্বোধন অনুষ্ঠানে উপস্থিত ছিলেন মহিলা ও শিশু বিষয়ক মন্ত্রণালয়ের অতিরিক্ত সচিব মোঃ মুহিবুজ্জামান এবং পরিচালক মনোয়ারা ইশরাতসহ মন্ত্রণালয়, দপ্তর ও সংস্থার বিভিন্ন পর্যায়ের কর্মকর্তাবৃন্দ। 

পরে প্রতিমন্ত্রী নবনির্মিত শহিদ মিনারে ফুল দিয়ে শ্রদ্ধা নিবেদন করেন এবং শহিদ মিনারের পাশে বৃক্ষ রোপণ করেন।

তথ্যবিবরণী  



                                                                           নম্বর : ৬১৯  

টেলিভিশনে স্ক্রল আকারে প্রচারের জন্য 

সকল ইলেকট্রনিক মিডিয়া

ঢাকা, ৪ ফাল্গুন (১৭ ফেব্রুয়ারি) : 

সরকারি-বেসরকারি টিভি চ্যানেলসহ সকল ইলেকট্রনিক মিডিয়ায় নিম্নোক্ত বিষয়টি স্ক্রল আকারে প্রচারের জন্য অনুরোধ করা হলো :  


মূলবার্তা :  


আগামী ২০ ফেব্রুয়ারি সকাল ১০ টায় ঢাকায় ওসমানী স্মৃতি মিলনায়তনে ‘একুশে পদক-২০২২’ প্রদান করা হবে। মাননীয় প্রধানমন্ত্রী শেখ হাসিনা উক্ত অনুষ্ঠানে ভার্চুয়ালি অংশগ্রহণ করবেন। 

                  নম্বর : ৬১৮
জ্ঞানভিত্তিক জাতি গড়তে বই পড়ার কোন বিকল্প নেই
        -আইসিটি প্রতিমন্ত্রী 

ঢাকা, ৪ ফাল্গুন (১৭ ফেব্রুয়ারি) :
তথ্য ও যোগাযোগ প্রযুক্তি প্রতিমন্ত্রী জুনাইদ আহমেদ পলক জ্ঞানভিত্তিক, সৃজনশীল জাতি গড়তে বই পড়ার কোন বিকল্প নেই উল্লেখ করে বলেন, বই মানুষকে কল্পনা শক্তি বৃদ্ধি ও সৃজনশীল হতে সহায়তা করে। একটি বই বা কবিতা মানুষকে যতটুকু প্রভাবিত করতে পারে অন্য কিছু তা পারে না। 

প্রতিমন্ত্রী আজ আগারগাঁওস্থ আইসিটি টাওয়ারে বাংলাদেশ কম্পিউটার কাউন্সিল মিলনায়তনে তথ্য ও যোগাযোগ প্রযুক্তি বিভাগের উদ্যোগে বাংলাদেশের সুবর্ণজয়ন্তী এবং জাতির পিতা বঙ্গবন্ধু শেখ মুজিবুর রহমানের জন্মশতবার্ষিকী উপলক্ষ্যে ডিজিটাল বুক আর্কাইভ অ্যাপ ‘বই চিত্র’ এর উদ্বোধন অনুষ্ঠানে প্রধান অতিথির বক্তৃতায় এসব কথা বলেন।  
প্রতিমন্ত্রী বলেন, ডিজিটাল বাংলাদেশ গঠনের পর আমাদের পরবর্তী লক্ষ্য উদ্ভাবনী বাংলাদেশ বিনির্মাণ করা এবং যেখানেই সমস্যা, সেখানে সমাধান, সেখানেই সম্ভাবনা, সেখানেই উদ্ভাবন। 

প্রতিমন্ত্রী বলেন, ৫২’র ভাষা আন্দোলনে ভাষা শহিদরা বিশ্ব দরবারে বাংলাদেশকে মর্যাদার আসন অধিষ্ঠিত করেছে। তিনি বলেন, জাতির পিতা বঙ্গবন্ধু শেখ মুজিবুর রহমান ১৯৪৮ সালের ১১ মার্চ ছাত্র অবস্থায় ছাত্র সংগ্রাম পরিষদের সভাপতিত্ব করে বাংলা ভাষার আন্দোলন শুরু করেন এবং গ্রেফতার হন।

পলক বলেন, আইসিটিতে বাংলাকে সমৃদ্ধ করার লক্ষ্যে আইসিটি বিভাগের বাংলা ভাষা সমৃদ্ধকরণ প্রকল্পের মাধ্যমে অপটিক্যাল ক্যারেকটার রিকগনাইজার (ওসিআর), টেক্সট টু স্পিসসহ ১৫টি টোল তৈরিসহ সারাদেশে ৭১টি লাইব্রেরিকে ডিজিটালাইজ করা হচ্ছে। একটি ন্যাশনাল ডিজিটাল লাইব্রেরি করা হবে, যেখানে মানুষ লক্ষ লক্ষ বই স্ব স্ব গ্রামে বসে সাবসক্রাইব করতে পারবে বলে তিনি উল্লেখ করেন। তিনি আলোকিত মানুষ হতে বই পড়ার অভ্যাস গড়তে সকলের প্রতি আহ্বান জানান।

পরে প্রতিমন্ত্রী ভাষা ও সাহিত্যের ডিজিটাল আর্কাইভ ‘বই চিত্র’ মোবাইল অ্যাপ এর আনুষ্ঠানিক উদ্বোধন করেন।
আইসিটি বিভাগের সিনিয়র সচিব এন এম জিয়াউল আলমের সভাপতিত্বে অনুষ্ঠানে অন্যান্যের মধ্যে বক্তব্য রাখেন বিশ্লিষ্ট লেখক ও শিক্ষাবিদ মুহাম্মদ জাফর ইকবাল, ধানসিঁড়ি ডিজিটাল লিমিটেডের ব্যবস্থাপনা পরিচালক শমী কায়সার।

‘বই চিত্র’ বাংলাদেশের বুক আর্কাইভ অ্যাপ। ডিজিটাল লাইব্রেরি ফরম্যাটে এই আর্কাইভটি তৈরি করা হয়েছে। এই আর্কাইভে থাকছে মুক্তিযুদ্ধ বিষয়ক বই, উপন্যাস, কবিতা, প্রবন্ধ, শিশু-কিশোর সাহিত্য, সাহিত্য সমালোচনা এবং অন্যান্য বিভিন্ন বিষয় ভিত্তিক বই। এছাড়া ‘বইচিত্র’-এ অন্যান্য বই ভিত্তিক অ্যাপ, ওয়েবসাইট, জাতীয় ও আন্তর্জাতিক প্রকাশনা প্রতিষ্ঠানের লাইভের লিংকও থাকছে।

Bangladesh & Australia working towards key trade partners

Canberra, 17 February : 

Bangladesh High Commissioner to Australia Sufiur Rahman had a fruitful meeting with Dan Tehan, Australia’s Minister for Trade, Tourism, and Investment today at his Parliament Office and discussed issues related to expanding trade and identifying scopes for investment between Bangladesh and Australia. They expressed their confidence to realise immense potentials so as to emerge as key trade partners.

The meeting was held ahead of the upcoming Joint Working Group’s (formed under Trade and Investment Framework Arrangement signed on 15 September) meeting scheduled to be held on 22 February in Canberra. They expressed that the JWG would operationalize TIFA beyond optics and advance trade and investment interactions for mutual benefit.  

Australia has recently announced to commission multiple studies to identify key opportunities in Bangladesh for Australian businesses in the infrastructure, IT, mining, and other potential sectors, that the Bangladesh High Commission has repeatedly been advocating for the last three years.

The meeting was attended by First Assistant Secretary North and South Asia Division of Department of Foreign Affairs Trade Gary Cowan and Adviser to the Minister Lachlan Smith.

